
   KUALA LUMPUR, 11 Mei (Bernama) -- Perdana Menteri Datuk Seri Dr 
Mahathir Mohamad hari ini berkata sistem demokrasi yang diamalkan di negara 
ini adalah demokrasi untuk kebaikan rakyat dan negara, bukan demokrasi 
untuk demokrasi. 
   "Demokrasi Malaysia bukanlah agama. Kita sedar akan kebaikan sistem 
demokrasi tetapi tidak terlalu taksub dengannya sehingga menerima tanpa 
soal semua yang dibuat dengan nama demokrasi," katanya semasa menyampaikan 
ucapan dasarnya pada Konvensyen Ulangtahun ke-50 Umno di Pusat Dagangan 
Dunia Putra di sini. 
   "Kita sanggup menegur dan menerima teguran terhadap demokrasi yang kita 
amalkan," kata Dr Mahathir, yang juga Presiden Umno. 
   Beliau berkata,"Jika rakyat dan negara memperolehi kebaikan maka kita 
akan terima amalan-amalan yang dikatakan demokratik. 
   " Sebaliknya, jika rakyat dan negara memperolehi keburukan daripadanya, 
kita utamakan kebaikan untuk negara dan rakyat dan mengetepikan soal 
demokratik atau tidak." 
   Mahathir berkata Umno sejak mula lagi diasaskan kepada demokrasi dan 
memilih demokrasi bukan sebagai ideologi yang ketat tetapi sebagai 
pendekatan yang terbaik bagi perjuangan Umno. 
   Demokrasi yang diamalkan di Malaysia tidak sama dengan demokrasi ala 
Barat. Demokrasi barat juga tidak sempurna, bahkan mempunyai unsur 
kezaliman dan gagal mendatangkan hasil yang terbaik. 
   Beliau berkata Barat sudah menjadikan demokrasi sebagai suatu agama, 
sama seperti ideologi komunis dijadikan oleh mereka sebagai agama. 
   " Kerana taksub dengan demokrasi, apa sahaja yang dibuat atas nama 
demokrasi tidak boleh dianggap cacat walaupun jelas hasilnya buruk," 
katanya. 
   " Benar Perlembagaan Umno bukan ideologi atau manisfesto politik. Ia 
boleh dipinda dan memang pun telah dipinda berkali-kali. Tetapi pindaan 
mestilah dibuat mengikut peruntukan perlembagaan yang berkuatkuasa semasa 
pindaan disyorkan," katanya. 
   Dr Mahathir berkata oleh kerana Umno memegang kepada demokrasi, amatlah 
penting bagi anggota parti dan pemimpin-pemimpin Umno memahami kekuatan dan 
kelemahan sistem demokrasi agar mereka tidak sesat dan membinasa diri 
mereka. 
   Beliau berkata ramai yang kononnya menerima demokrasi sebagai sistem 
politik, tetapi kerana tidak faham apa dianya demokrasi, mereka telah 
menjadi mangsa demokrasi tanpa sedikit pun memperolehi manfaat. 
   " Harus diingat juga bahawa demokrasi bukan agama tuhan. Demokrasi 
adalah ciptaan manusia dan sudah tentu ia jauh daripada sempurna," katanya. 
   Bangsa-bangsa Barat cuba mendakwa bahawa demokrasi tidak cacat dan 
menganggapkannya sebagai satu sistem yang tidak siapa boleh mempertikaikan 
atau mengubahnya. 
   " Mereka menciptakan slogan "Vox populi, Vox Dei" iaitu suara ramai 
adalah suara tuhan. 
   " Tetapi percayalah demokrasi bukan suara tuhan dan jauh daripada 
sempurna, bahkan ia penuh dengan kecacatan yang boleh membinasakan 
pengamalnya dan menjadikan mereka mangsa kezaliman demokrasi yang tidak 
kurang buruknya daripada kezaliman sistem feudal atau diktator," kata 
Perdana Menteri. 
   Perdana Menteri memberi beberapa contoh mengenai dengan negara-negara 



mengamalkan pelbagai bentuk demokrasi tetapi negara-negara berkenaan tidak 
tenteram dan rakyatnya menderita. 
   Katanya kerana inginkan demokrasi, orang Afghan menjatuhkan kerajaan 
beraja mereka tetapi hari ini Kabul hancur dan beratus ribu rakyat Afghan 
terbunuh dan dibunuh. 
   " Negara-negara demokratik Barat yang berdakwah berkenaan dengan 
demokrasi hanya membekalkan senjata untuk orang Afghan membunuh orang 
Afghan," kata Dr Mahathir. 
   Sebuah lagi negara Asia, katanya, kerajaan ketenteraan dijatuhkan untuk 
menegakkan demokrasi tetapi sejak itu negara itu tidak pernah tenteram. 
   Kerajaan yang dipilih tidak dapat memerintah kerana parti lawan 
mengadakan tunjuk perasaan dan mogok sepanjang masa. Ramai juga yang 
terbunuh dalam usaha meleraikan puak-puak yang berkonfrontasi. 
   " Dan sudah tentu jika parti lawan pula menang dan mendirikan kerajaan, 
parti kerajaan yang lama pula akan mengadakan tunjuk perasaan dan mogok 
umum untuk menjatuhkan kerajaan. Dengan itu, negara tidak mungkin stabil 
sampai bila-bila," katanya. 
   Dr Mahathir berkata Malaysia memilih demokrasi kerana percaya rakyat 
lebih tahu bagaimana mereka harus diperintah kerana mereka berasal daripada 
masyarakat feudal terbukti ddengan pengekalan perkataan "kerajaan", iaitu 
pemerintahan oleh Raja, sebagai nama untuk institusi pemerintahan. 
   Katanya walaupun Malaysia masih kekalkan sistem beraja tetapi raja 
tidak lagi memerintah atau mempunyai kuasa mutlak. 
   " Bahawa kita mengamalkan demokrasi menjadi jelas kerana badan yang 
memerintah, iaitu Jemaah Menteri, dianggotai wakil-wakil ynag dipilih 
rakyat," katanya. 
   Perdana Menteri berkata sistem Raja Berperlembagaan negara ini yang 
diambil daripada British memberi tempat kepada Raja tanpa menidakkan hak 
rakyat. 
   Bagaimanapun, katanya bukan sistem itu yang penting tetapi kesanggupan 
rakyat mengamalkan demokrasi mengikut semangatnya dan tidak semata-mata 
mengikut konsep dan peraturan-peraturannya yang menentukan sama ada 
demokrasi diamalkan atau tidak. 
   Perdana Menteri berkata rakyat sepatutnya memilih wakil yang akan 
membentuk kerajaan mengikut keupayaan, dasar dan program yang secara iklas 
dijanjikan oleh parti-parti yang bertanding. 
   "Sudah tentu jika rakyat menggunakan kuasa pemilihan mereka dengan 
bijak, wakil dan kerajaan akan terdiri daripada mereka yang betul-betul 
berkeupayaan, cekap, jujur dan bertanggungjawab," kata Dr Mahathir. -- 
Bernama 

